Mál nr. 98M01-0015 (M002-98)
Avgerð tikin 30.06.1999
Evni: Mvg av tænastum
§ 33 í mvg. lógini
· Samandráttur:
T&S hevur eftirkannað mvg. viðurskiftini hjá Telefonverkinum fyri tíðarskeiðið 1.01.93 – 31.12.95. Staðfest er:
- at Telefonverkið hevur veitt mvg. skyldugar tænastur til Telecom Danmark
- at Telecom Danmark átti at verið verið mvg-skrásett við einum ábyrgdarpersóni í Føroyum
- at inntøkurnar hjá Telefonverkinum frá Telecom Danmark tí eru uppkravdar uttan mvg
- at Telefonverkið átti at havt kravt og avroknað 8.901.930 kr. í mvg. vegna tænasturnar til Telecom Danmark, men ikki hevur gjørt hetta
- at tað ikki er heimild fyri at loyva skráseting afturvirkandi

Málið snýr seg í fyrsta lagi um, um mvg-kravið frá T&S uppá 971.641 kr. í samband við Cantat 3, er partur av tí semju, sum T&S saman við landsstýrismaðurin í fíggjarmálum í januar 1997 gjørdu við Telefonverkið, og í øðrum lagi um mvg skal uppkrevjast av leigugjaldi, el v.m. í samband við Cantat 3 (bygningur útleigaður til Telecom í Danmark) ella um inngangandi mvg av rakstri av hesum skal krevjast aftur frá Telefonverkinum
Vísandi til, at tað bert eru avgerðir hjá Toll- og Skattstovuni, sum kunnu kærast til Meirvirðisgjaldskærunevndina, og at eingin endalig avgerð sæst at fyriliggja, avgjørdi nevndin at vísa hendan partin av málinum aftur til Toll- og Skattstovuna til endaliga støðutakan.

Málslýsing:
Málið snýr seg um mvg. kravið uppá 971.641 kr., sum Toll- og Skattstovan hevur sett fram yvirfyri Telefonverkinum við skrivi dagfest 04.08.98. Kæran er dagfest 03.09.98, og er móttikin á Føroya Kærustovni 10.09.98. Kæran varð stílað til heimaadressuna hjá fyrrverandi formanninum í kærunevndini og óvist er, júst hvønn dag hesin móttók kæruna. Av móttøkustemplingini hjá Telefonverkinum sæst, at avgerðin frá 04.08.98 er móttikin 05.08.98. Kæran er dagfest 3. september 98.

Toll- og Skattstovan hevur eftirkannað mvg. viðurskiftini hjá Telefonverkinum fyri tíðarskeiðið 1.01.93 - 31.12.95. Av skrivi frá Toll- og Skattstovuni dagf. 01.07.96 framgongur, at staðfest er:
- at Telefonverkið í nevnda tíðarskeiðið hevur veitt mvg. skyldugar tænastur til Telecom Danmark
- at Telecom Danmark samb. § 5 stk. 1 í mvg. lógini burdi verið mvg. skrásett við einum ábyrgdarpersóni í Føroyum - evt. felagsskrásett saman við Telefonverkinum, men vegna misskiljing millum Telefonverkið og Telecom Danmark er skrásetingin ikki gjørd
- at inntøkurnar hjá Telefonverkinum frá Telecom Danmark tí eru uppkravdar uttan mvg
- at Telefonverkið burdi havt kravt og avroknað 8.901.930 kr. í mvg. vegna tænasturnar til Telecom Danmark, men ikki hevur gjørt hetta
- at tað ikki er heimild fyri at loyva skráseting afturvirkandi

Telefonverkið kærur hesa avgerð til landsstýrismannin og greiður frá, at tað er ein misskiljing, at skrásetingin ikki er framd, men at Telefonverkið hevur trúð, at skrásetingin varð farin fram og tí eisini í flest øllum førum hevur borið seg at, sum um felagsskráseting var gjørd. Telefonverkið greiður frá, at hetta eisini er grundin til, at teir hava givið skeiva fráboðan til Toll- og Skattstovuna. Telefonverkið sigur, at upphæddin, ið Telecom Danmark av hesum ikki hevur goldið, kann Toll og Skattstovan bert krevja aftur frá Telecom Danmark, og at annað er, at tað er mest sannlíkt, at Telefonverkið kemur at rinda Telecom Danmark fyri mistakið, tí tað er Telefonverkið sum hevur ábyrgdina fyri mistakinum. Hinvegin sigur Telefonverkið, at teir av hesum eisini hava rindað ov nógv mvg. sum teir hava krav uppá at fáa afturgoldið frá Toll- og Skattstovuni. Samanumtikið sigur Telefonverkið, at teirra áskoðan er, at um Toll- og Skattstovan skal krevja inn upphæddirnar í eftir-rindan, ið ikki eru grundaðar á ov lítið goldið mvg. so má hetta verða við heimild í § 33 í mvg-lógini tí Toll-og Skattstovan vísur á, at tað, Telefonverkið hevur gjørt skeivt, er gjørt av stórum ósketni, og at Telefonverkið tí kann verða revsað við bót.

Við skrivi dagfest 28.01.97 fráboðar Toll- og Skattstovan at teir vegna praksisbroyting í Danmark eisini hava gjørt av, at broyta praksis í Føroyum viðvíkjandi afurvirkandi skráseting. Afturvirkandi skráseting í hesum føri vildi viðført, at Telecom Danmark kann verða skrásett við afturvirkandi kraft til 1993 og harvið eisini kann rokna inngangandi avgjald av útreiðslum, ið Telecom Danmark hevur. Tá hetta viðførur, at landsskassa inntøkan av samlaðu rættingunum vildi verið 0 kr. fráboðar Toll- og Skatt-stovan, at av praktiskum grundum tekur T/S kravið til Telefonverkið um gjalding av nevndu upphædd aftur.

Í skrivi frá Telefonverkinum dagfest 15.12.97 fráboðar Telefonverkið Toll- og Skattstovuni, at av misgávum er upphæddin, ið teir kravdu broytta, skeivt uppgjørd. Teir hava í uppgerðini bert tikið hædd fyri mvg-num, ið stavaði frá rakstrarsamstarvinum við Tele Danmark, men hava gloymt at tikið hædd fyri 371.992 kr. fyri CANTAT 3 húsaleigu og 599.649 kr. viðvíkjandi elnýtslu tilsamans 971.641 kr. Telefonverkið metur hetta verða part av "semjuni" frá januar 97 og biður um at fáa hes-ar upphæddir rætt-aðar á sama hátt.

Toll- og Skattstovan fráboðar við skrivi 4. 08.98, at fyrra avgerð teirra ikki fevndi um hesi viðurskifti, sum nú er komin undan kavi, og at afturvirkandi skráseting ikki er gjørlig í hesum føri. Vísandi til uppgerðina frá Telefonverkinum krevur Toll- og Skattstovan, at Telefonverkið rindar 971.641 kr. vegna ikki roknað mvg. av leigu og umsiting í samband við Cantat 3. Toll- og Skatt-stovan sigur, at tekur Telefonverkið ikki undir við hesum kravi, so verður inngangandi mvg av rakstri av hesum innstallationum kravt innaftur.

Hesa avgerð kærur Telefonverkið til MVG kærunevndini við skrivi dagfest 3. 09.99 , men gera teir í kæruni vart við, at hetta krav er partur av einum størri mvg. máli, har landsstýrismaður í fíggjarmálum í 1997 tók avgerð um at sleppa kravinum, og at teirra áskoðan er, at hetta kravið eigur at koma undir somu viðger og avgerð.

Í samband við viðgerðina av kærumálinum hevur Meirvirðisgjaldskærunevndin spurgt seg fyri hjá landsstýrismanninum í fíggjarmálinum, um málið er partur av semjuni frá 1997. Fìggjarmálastýrið hevur í skrivi dagfest 27.05.99 svarað, at spurningurin um mvg. kravið uppá 971.641, - kr. í samband við Cantat 3 ikki varð partur av tí málið, sum landsstýrismaðurin í fíggjarmálum og Toll- og Skattstovan tóku avgerð um í 1997.

Kærarin og grannskoðari hansara gera galdandi:
Kærarin hevur í kæruni og á fundi í Meirvirðisgjaldskærunevndini 30. juni 1999 gjørt galdandi, at mvg-kravið frá Toll- og Skattstovuni er partur av mvg. málinum, sum í januar 1997 endaði við at Toll- og Skattstovan slepti kravinum.

Verður komið til, at kravið ikki er partur av hesi semju, ger kærarin galdandi, at tað undir øllum umstøðum eigur at vera loyst á sama hátt, tí umstøðurnar eru meinlíkar mistakinum í tí fyrra málinum. Talan er um ein formellan feil, har Telefonverkið hevur hildið seg hava fráboðað mvg. skráseting og hevur handlað í hesi trúgv. Hesin feilur eigur at kunna vera rættaður eins og í hinum førinum hjá Telefonverkinum, tí talan er eisini í hesum føri um eina 0 loysn.

Toll- og Skattstovan ger galdandi:
Toll- og Skattstovan vísur á, at Telefonverkið í samband við CANTAT 3 hevur útflýggjað fakturair til ymiskar móttakarar av tænastum fyri rakstur, leigu av hølum samb. avtalum ella sáttmálum men uttan at áleggja mvg.

Sambært uppgerðunum frá Telefonverkinum er talan um hesar upphæddir :

	1993
	Cantat 3 - húsaleiga
El o.a.
	1. 332, - kr.
37.206, -kr.
78.538,- kr.

	1994
	Cantat 3 - húsaleiga
el. o.a.
	165.330, - kr.
419.520, - kr.
584.850, - kr.

	1995
	Cantat 3 - húsaleiga
el- o.a.
	165.330, - kr.
142,923, - kr.
308.253, - kr.


Sambært Toll- og Skattstovuni er útleiga av bygningum vanliga ikki mvg. skyldug veiting og merkir hetta at inngangandi mvg av rakstri av einum slíkum bygningi ikki kann endurgjaldast yvir mvg. skipanina.

Tað ber tó til at skráseta seg sjálvboðið fyri útleigan av fastari ogn sí kunngerð nr. 172 frá 17. desember 1992 og merkir hetta, at mvg av bygging og rakstri tá kann dragast frá sum inngangandi mvg um leigarin av hølunum er mvg. skrásettur, sum síðani kann draga mvg, av leiguni frá aftur.

Cantat 3 bygningurin verður útleigaður til Telecom Danmark og samstundis fakturerar Telefonverkið el nýtslu og ymisk arbeiði og ómaksløn til Telecom Danmark alt uttan mvg. Telefonverkið burdi so ikki drigið frá inngangandi mvg. í samband við rakstur av hesum bygningi m.a. av viðlíkahaldi, el, bilum til servisering o.tl.

Hóast hetta hevur Telefonverkið drigið frá sum inngangandi mvg alt mvg., sum er fakturerað til teir í samband við hesi arbeið og fyri keyp til hesa tænastu.

Toll- og Skattstovan sigur, at principielt skuldi Toll- og Skattstovan so javna inngangandi MVG hjá Telefonverkinum soleiðis, at frádráttur verður sýttur fyri MVG í samband við allan rakstur av CANTAT 3 bygninginum. Toll- og Skattstovan vísir á, at broytta mannagongdin, har ið skráseting verður loyvd afturvirkandi, ikki hevur nakran týðning í hesum føri, tí afturvirkandi skráseting er ikki galdandi fyri útleigan av fastari ogn, tí sambært mvg-lógini kann sjálvboðin skráseting ikki loyvast, um útleigan er byrjað uttan at krevja mvg.

Toll- og Skattstovan vísur í hesum sambandi á, at í samband við eftirlitsvitjanina á Telefonverkinum varð avtalað, at Telefonverkið við virkningi framyvir sjálvboðið skuldi lata seg skráseta fyri útleigan av fastari ogn, men at teir - fyri ikki at skula fáa sýtt frádrátt fyri mvg av øllum rakstrinum í samband við CANTAT 3 - fyri tí leigu, sum er uppkravd uttan mvg, skulu regulerað sølu mvg'ið soleiðis, at móttikna leigan verður viðgjørd, sum um hon var við mvg.

Toll- og Skattstovan ger samanumtikið galdandi, at tá mvg ikki er roknað av leigu, umsiting og ómaksløn, eigur hetta nú at vera gjørt. Alternativið er, at inngangandi MVG av rakstri av hesum innstallatiónum verður kravt aftur. Eisini viðmerkir Toll- og Skattstovan, at ikki er givið, at talan gerst um eina 0 loysn í hesum føri, tí Telefonverkið hevur av órøttum longu mótroknað fyri inngangandi mvg.

Viðmerkingar frá Meirvirðisgjaldskærunevndini og avgerð:
Avgerðin hjá Toll- og Skattstovuni er dagfest 4.08.98 og er móttikin á Telefonverkinum 5.08.98. Sambært § 3 stk. 7 í lógini um Toll- og Skattafyristing er galdandi 4 vikurs kærufreist, tá ið talan er um avgerðir hjá Toll- og Skattstovu Stýrinum. Kæran er dagfest 3. september. Um 4 vikurs freistin verður roknað frá degnum eftir at avgerðin er móttikin, gongur kærufreistin út 3. september t.v.s. sama dag, sum kæran er dagfest. Ógreitt er, um kæran varð send við posti hendan dag ella borin út. Grundað á hesi viðurskifti avgjørdi kærunevndin at taka málið til viðgerðar.

Sum málið er lýst, snýr málið seg í fyrsta lagi um, um mvg. kravið frá Toll- og Skattstovuni uppá 971.641,- kr. í samband við Cantat 3, er partur av tí semju, sum Toll- og Skattstovan saman við landsstýrismaðurin í fíggjarmálum í januar 1997 gjørdu við Telefonverkið, og í øðrum lagi um mvg. skal uppkrevjast av leigugjaldi, el v.m. í samband við Cantat 3 ella um inngangandi mvg. av rakstri av hesum skal krevjast aftur frá Telefonverkinum,

Spurningur um tulking av semjuni við Toll- og Skattstovuna og landsstýsimannin kemur ikki undir avgerðarøkið hjá nevndini sambært reglunum í § 35 í meirvirðisgjaldslógini. Nevndin avgjørdi tí at vísa hendan partin av málinum frá sær.

Hvat viðvíkur spurninginum, um sjálvboðna skráseting av útleigan av fastari ogn kann loyvast afturvirkandi ella ikki, ella um frádráttur skal noktast fyri inngangandi mvg. av rakstrinum av Cantat 3, er nevndin av tí áskoðan, at skrivið frá Toll- og Skattstovuni dagfest 4. august 1998 ikki kann tulkast sum ein endalig avgerð, men er eitt forhandlingsupplegg frá Toll- og Skattstovuni til Telefonverkið, har settar verða fram tvær alternativar støður.

Vísandi til, at tað bert eru avgerðir hjá Toll- og Skattstovuni, sum kunnu kærast til Meirvirðisgjaldskærunevndina, og at eingin endalig avgerð sæst at fyrliggja avgjørdi nevndin at vísa hendan partin av málinum aftur til Toll- og Skattstovuna til endaliga støðutakan.

